Nafarroako Parlamentuko Mahaiak, 2016ko apirilaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista parlamentu-taldeak aurkezturiko mozioa, zeinaren bidez Nafarroako Gobernua premiatzen baita Nafarroako Foru Komunitatean patenteen sorrera susta dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Sozialista parlamentu-taldeko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da Nafarroako Foru Komunitatean patenteak sortzea susta dezan. 

Jabetza industrialak neurtzen du lurralde batek bere potentziala ezagutzeko eta jakintza ustiatzeko daukan ahalmena, hura proiekzio ekonomiko bihurtzen duela; patenteak dira, hartara, jakintzaren arloko posizionamendua markatzen duen adierazle numerikoa. 

Europako Patenteen Bulegoak 2016ko martxoaren azken egunetan emandako datuen arabera –Espainiako Gobernuak ez du erakunde hori babesten–, Espainian 1.527 patente-eskabide erregistratu ziren 2015ean; 2014an baino % 3,8 gehiago. Alegia, 31,7 europar patente milioi biztanle bakoitzeko; hartara, Espainiak 24. tokia hartzen du, 2015ean patenteren bat erregistratu duten 38 herrialdeen artean. 

Espainiako patenteei dagokienez, 2015ean patente nazionaletarako 2.882 eskabide aurkeztu ziren –2014an, berriz, 3.031 izan ziren–, Espainiako Patenteen eta Marken Bulegoaren txostenaren arabera (hori ere, orain dela gutxi argitaratu da). 

Nafarroan, Espainiako Patenteen eta Marken Bulegoaren txosten beraren arabera, 56 eskabide aurkeztu ziren 2015ean –aurreko urtean, berriz, 76–; alegia, % 20ko jaitsiera drastiko bat gertatu da. Izan ere, 2010ean erregistratutako 124 eskabideak oinarri hartuta, jaitsiera etengabea izan da. 

Foru Komunitateari buruzko beste datu batzuen arabera –patente gutxi atzerriko lankidetzan edo I+G+b-ko gastuaren eta patente kopuruaren arteko desoreka–, daukagun posizioak iraganeko autokonplazentziatik urruntzera eraman behar gaitu. 

Oso garrantzitsua da egoera honi buelta ematea eta patenteen sorrera babestea; izan ere, Nafarroak, kultura berritzaile frogatua izaki, aitzindaria izaten jarraitu behar du patenteen sorreran, ekintzailetza sustatuz eta ikerkuntzaren eta garapenaren arloan jadanik jardunean ari diren enpresak sendotuz. 

Erabaki proposamena:

Nafarroako Parlamentuak Nafarroako Gobernua premiatzen du Nafarroako Foru Komunitatean patenteen sorrera susta dezan, jarduera berritzailearentzako babesa ziurtatuz, patente-ekoizpenerako pizgarriak emanez eta honako ekintza hauek jasoko dituen plan bat garatuz: 

1. Patente espainiarren eta europarren ekoizleentzako ordain ekonomikoa. 

2. Espainiar eta europar patente-ekoizpenaren sustapena. 

3. Espainiar eta europar patenteen ekoizpenari buruzko prestakuntza. 

4. Europako Patenteen Bulegoarekin harreman formalak hastea. 

5. Patente-ekoizpenarentzako sari bat abian jartzea. 

6. Lortutako emaitzen jakinarazpena. 

Arestiko puntuetako bakar batek ere ez du eskubiderik emanen sortutako patentearen titulartasunaren gainean. 

